
PORT DICKSON, 13 Oktober 2026 - Jabatan Pendidikan Politeknik dan Kolej Komuniti (JPPKK)
terus memperkukuh budaya kecemerlangan akademia menerusi penganjuran Anugerah Akademia
Politeknik dan Kolej Komuniti (AA POLYCC) 2026, sebagai platform berprestij untuk menghargai
sumbangan dan pencapaian warga akademia Pendidikan dan Latihan Teknikal Vokasional (TVET)
khususnya di POLYCC.

Penganjuran AA POLYCC 2026 adalah bersempena Hari Akademia yang disambut pada 5 Oktober
serta Bulan Akademia sepanjang Oktober, selaras dengan usaha mengangkat peranan warga
akademia sebagai penggerak pembangunan ilmu, inovasi dan modal insan negara. Pengiktirafan ini
bukan sekadar meraikan pencapaian individu, malah mencerminkan komitmen JPPKK untuk
memperkukuh ekosistem akademia TVET yang berprestasi tinggi, inovatif, berintegriti dan responsif
terhadap perubahan teknologi serta keperluan industri.

Ini selari dengan tema Hari Akademia dan Bulan Akademia Peringkat Kebangsaan Tahun 2026,
“Sinergi llmu, Teknologi dan Inovasi Dalam Akademia”, yang menekankan bahawa ilmu, teknologi
dan inovasi perlu diterjemahkan kepada penyelesaian serta manfaat sebenar kepada masyarakat.

AA POLYCC 2026 yang disempurnakan oleh YBrs. Encik Ahmad Rizal bin Adnan, Timbalan Ketua
Setiausaha (Dasar) Kementerian Pendidikan Tinggi (KPT) hari ini merangkumi pelbagai kategori
termasuk Anugerah Sukarelawan, Anugerah Sukan dan Kokurikulum, Anugerah Mentor
Keusahawanan, Anugerah Pengajaran dan Pembelajaran (PdP), Anugerah Penyelidikan dan Inovasi
bagi Penyelidikan, Penerbitan dan Inovasi, Anugerah Pensyarah Harapan, Anugerah Institusi
Cemerlang serta Anugerah Tokoh Akademia.

Kemuncak penganjuran tahun ini menyaksikan YBhg. Dato’ Ts. Dr. Mohammad Naim bin Yaakub
dipilih sebagai Tokoh Akademia POLYCC 2026, sebagai pengiktirafan terhadap sumbangan dan
kepimpinan beliau yang signifikan dalam pembangunan TVET di Malaysia serta di peringkat
antarabangsa.

Beliau mempunyai pengalaman luas dalam kepimpinan pendidikan dan TVET, termasuk pernah
menerajui JPPKK sebagai Ketua Pengarah, berkhidmat sebagai Director General, Colombo Plan Staff
College (CPSC) serta dilantik sebagai pakar rujuk dalam pembangunan pelan pendidikan tinggi
negara. Bidang kepakaran beliau merangkumi dasar dan penyelidikan TVET, pendidikan untuk
pembangunan mampan, akreditasi antarabangsa serta kepimpinan dan pengurusan TVET.

JPPKK percaya bahawa pengiktirafan melalui AA POLYCC akan terus menjadi pemangkin kepada
pembentukan budaya akademia yang menghargai kecemerlangan, inovasi, perkongsian ilmu,
kepimpinan dan sumbangan kepada masyarakat, sekali gus memperkukuh kedudukan POLYCC
sebagai peneraju pendidikan dan latihan TVET negara.

